
Հայաստանի Հանրապետության և Զարգացման ֆրանսիական գործակալության (ԶՖԳ) միջև նախատեսվում է CAM 1030 01 C վարկային համաձայնագրի նախագծի (Համաձայնագիր) ստորագրումը՝ Հայաստանում հանրային ծառայությունների մատուցման արդյունավետությանն ու կայունությանը, ինչպես նաև ֆինանսական հատվածի զարգացման բարելավմանն ուղղված՝ վարկի տեսքով բյուջետային աջակցության ծրագրի (Ծրագիր) իրականացման նպատակով։ 
Սույն բյուջետային ֆինանսավորումը, որը կազմում է 150 մլն եվրո վարկային միջոցներ, բազմամյա ծրագրի (2019-2025) երրորդ փուլն է, և այն ունի երկու հիմնական նպատակ․
i) ամրապնդել տնտեսական և ֆինանսական կառավարումը, մասնավորապես՝ բարելավելով պետական ֆինանսների կառավարման արդյունավետությունը, 
ii) բարելավել ցածր ածխածնային և դիմացկուն տնտեսության անցման պլանավորումը և ֆինանսավորումը, 
Ծրագիրն ունի միջամտության երեք հիմնական թեմատիկ բաղադրիչ՝ 
i) հանրային ֆինանսների կառավարման համակարգի բարելավում՝ հանրային ծառայությունների արդյունավետ ու կայուն տրամադրման և ենթակառուցվածքի ապահովման համար.
ii) պետական արժեթղթերի թողարկման և կառավարման շրջանակի ու փողի շուկաների ենթակառուցվածքի ամրապնդում. 
iii) ձեռնարկատիրական գործունեության ֆինանսավորման նոր գործիքների մշակում և առավել թափանցիկ կառավարման ապահովում։ 
Այս բաղադրիչները ներառում են հանրային քաղաքականության մատրիցայում սահմանված համապատասխան նպատակներ, որոնք սահմանվել են երեք փուլից/ենթածրագրերից բաղկացած ծրագրային մոտեցման հիման վրա։
Առաջին (ենթածրագիր 1) և երկրորդ (ենթածրագիր 2) փուլերն իրագործվել են համապատասխանաբար 2022 թվականի սեպտեմբերին և 2024 թվականի սեպտեմբերին։ Երրորդ փուլը (ենթածրագիր 3), որն ապահովվում է սույն բյուջետային աջակցության վարկի միջոցներով, նախատեսվում է իրականացնել 2025 թվականին։ 
Հանրային քաղաքականության մատրիցայի յուրաքանչյուր նպատակի համար սահմանվում են հանրային քաղաքականության մի քանի գործողություններ, որոնք ներկայացված են երեք ենթածրագրերի շրջանակներում՝ շարունակականության տրամաբանությամբ։
Ծրագիրն իրականացվում է Ասիական զարգացման բանկի հետ համատեղ, և, հետևաբար, բարեփոխումների շրջանակը ևս նույնական է Ասիական զարգացման բանկի հետ առաջիկայում ստորագրվելիք վարկային համաձայնագրի քաղաքականության աղյուսակի հետ: 
Համաձայնագրում ֆինանսական պարտավորություններ նախատեսող դրույթների առկայության մասով հարկ է նշել, որ այն հանդիսանում է բյուջետային աջակցության վարկային համաձայնագիր (ստացվող միջոցներն ուղղվելու են 2025թ. պետական բյուջեով նախատեսված դեֆիցիտի ֆինանսավորմանը), չի ենթադրում համաֆինանսավորում ՀՀ պետական բյուջեից և չի պարունակում  Հայաստանի Հանրապետության համար ֆինանսական պարտավորություններ, ինչպես նաև տվյալ տարվա համար Հայաստանի Հանրապետության Ազգային ժողովի ընդունած «Պետական բյուջեի մասին» օրենքում չներառված պարտավորություններ նախատեսող դրույթներ:
Համաձայնագրով առաջարկվող վարկավորման պայմաններն են․
· վարկի գումար՝ 150 մլն եվրո,
· համաֆինանսավորում՝ Ասիական Զարգացման Բանկի կողմից 150 մլն եվրո,
· վարկի գումարը տրամադրվելու է մեկ մասնաբաժնով,
· տոկոսադրույք` յուրաքանչյուր մասհանման համար Վարկառուն կարող է ընտրել լողացող կամ ֆիքսված տոկոսադրույք,
· Լողացող տոկասադրույք, որը հավասար է 6-ամսյա EURIBOR (կամ դրա անհնարինության դեպքում համապատասխան կողմնորոշիչ տոկոսադրույք) գումարած 1.2% մարժա, որը ֆիքսվում է Համաձայնագրում (նախորդ համաձայնագրում ֆիքսված է եղել  0.5% մարժա): Հաշվի առնելով 12.09.2025թ. ձևավորված  6-ամսյա EURIBOR-ի տոկոսադրույքը՝ 2.108%, վարկի լողացող տոկոսադրույքը կկազի 3.308%:
· Ֆիքսված տոկոսադրույք, որը կարող է ֆիքսվել 3 մլն եվրո և ավելի գումարով մասհանման հայտի դեպքում: Ֆիքսված տոկոսադրույքը հավասար է ֆիքսված կողմնորոշիչ տոկոսադրույք (ենթակա է ֆիքսման Համաձայնագրում, 13.03.2025թ. դրությամբ ԶՖԳ-ն տրամադրել է ինդիկատիվ 3.56% ֆիքսված տոկոսադրույք) ավելացրած/պակասեցրած ինդեքսային դրույքաչափի (տաս տարի ժամկետայնությամբ ֆրանսիական գանձապետական պարտատոմսերի տոկոսադրույք, որը հրապարակվում է Վարկատուի կողմից համապատասխան ֆինանսական կառույցի կայքում) տատանման չափով, որը տեղի է ունեցել Համաձայնագրի ստորագրման ամսաթվի և տոկոսադրույքի սահմանման ամսաթվի (Վարկատուի կողմից մասհանման հայտի ստացման ամսաթիվ) միջև: Ֆիքսված տոկոսադրույքը չի կարող պակաս լինել 0.25%-ից: Միաժամանակ, յուրաքանչյուր մասհանման հայտում Վարկառուն կարող է նշել իր համար ընդունելի առավելագույն տոկոսադրույքի չափը, և եթե տոկոսադրույքի սահմանման ամսաթվին հաշվարկված տոկոսադրույքը գերազանցում է հայտում նշված առավելագույն տոկսադրույքը, ապա հայտը համարվում է չեղյալ,
· [bookmark: _GoBack]Վարկառուն կարող է ցանկացած պահի լողացող տոկոսադրույքը վերափոխել ֆիքսվածի՝ առանց որևէ լրացուցիչ վճարի, որը կդառնա անփոփոխ մինչը Համաձայնագրի ավարտը, 
· պարտավորության վճար` տարեկան 0.5%, որը հաշվարկվում է վարկի չմասհանված գումարի նկատմամբ` սկսած վարկի ստորագրման ամսաթվից 6 ամիս հետո,
· միանվագ կոմիսիոն վճար` վարկի գումարի 0.5%-ի չափով, որը պետք է վճարվի նախքան վարկի ուժի մեջ մտնելը,
· չեղարկման վճար` վարկի չեղարկված գումարի 2.5%,
· տույժ ժամկետանց վճարումների գծով` տվյալ ժամանակահատվածի համար կիրառելի տոկոսադրույքին գումարած 3.5% սպրեդ` հաշվարկվում է վճարման ենթակա օրվանից մինչև փաստացի վճարման ամսաթիվը,
· Վարկատուի կողմից կրած մի շարք ծախսերի փոխհատուցում կամ ուղղակի վճարում, այդ թվում` Համաձայնագրի կամ վերջինիս առնչվող ցանկացած այլ փաստաթղթի բանակցությունների, նախապատրաստման և ստորագրման (ներառյալ` ցանկացած իրավաբանական կարծիք) և ստորագրման ամսաթվից հետո ցանկացած այլ ֆինանսական փաստաթղթի առնչությամբ,
· մայր գումարը ենթակա է մարման 38 հավասարաչափ կիսամյակային վճարումներով` սկսած 2026թ. մինչև 2045թ.-ը,
· վարկի ժամկետ՝ 20 տարի, արտոնյալ ժամկետ՝ մեկ տարի,
· վարկի սպասարկման գծով վճարումները կատարվում են կիսամյակային կտրվածքով` յուրաքանչյուր տարվա հունիսի 15-ը և դեկտեմբերի 15-ը:

Հաշվի առնելով, որ բյուջետային աջակցության միջոցներն ուղղվելու են «ՀՀ 2025 թվականի պետական բյուջեի մասին» օրենքով սահմանված պակասուրդի ֆինանսավորմանը՝ վարկային միջոցների ժամանակին ստացումը կարևոր նշանակություն ունի պետական բյուջեի կատեգորիաներով նախատեսված ծախսերի ֆինանսավորման տեսանկյունից:
Ելնելով վերոգրյալից՝ «Հայաստանի Հանրապետության և Զարգացման ֆրանսիական գործակալության միջև թիվ CAM 1030 01 C վարկային համաձայնագրի» նախագծի ստորագրումը համարում ենք նպատակահարմար:
